
Tralas declaracións manifestadas polo Xefe do Servizo de Conservación da Natureza na Voz de Galicia de hoxe 25 de abril de 2011 sobre a lagoa da Frouxeira ADEGA (Asociación para a Defensa Ecolóxica de Galiza) na comarca de Ferrolterra, quere facer público o seguinte:  
ADEGA ven denunciando, de xeito reiterado, o estado de abandono do humidal da Frouxeira desde o baleirado intencionado e irracional realizado na lagoa en decembro do 2009 pola propia Consellería do Medio Rural e que a deixou nun moi mal estado de conservación. Esta lagoa mantivo nestes 16 meses unha dinámica de claro desequilibrio ecolóxico, sen apenas auga e sufrindo as dunas que a separan do mar unha forte erosión e a consecuente destrucción, como pode observar calquera persoa que quera achegarse e como recolle a propia Voz de Galicia do 25 de abril “Vecinos de Valdoviño alertaban estos días del acusado descenso del nivel del agua de la laguna”.

O propio Conselleiro do Medio Rural declaraba nos medios de comunicación hai máis dun ano, no Día Mundial dos Humidais de 2010, que na apertura “se lles foi a man” e prometía que antes de fin de ano (de 2010) disporíase dun "plan científico para conservar os humidais". Estas declaracións foron posteriormente ratificadas en sede parlamentaria. Pois ben, ese fin de ano xa pasou, e despois de non terse tomado ningunha medida para corrixir os efectos deste baleirado por parte da Consellería, administración responsabel do seu coidado e protección, o Xefe do Servizo de Conservación da Natureza, Carlos Muñoz, recoñece que aínda non se fixo nada e que ademais “valoran la posibilidad de instalar un mecanismo que regule el nivel hídrico del agua”, medida que de tomarse sería un paso máis de cara a artificialización e destrucción dun espazo natural que ten cinco figuras de protección ambiental a nivel autonómico, nacional e internacional. 

Esta lagoa pasou 16 meses agónicos, aberta, cun réxime de inundación propio dunha marisma e non dunha lagoa costeira, cunha lámina de auga variabel en función das mareas, o que ocasionou a erosión do sistema dunar coa destrucción de parte das dunas que a protexían do mar, ademais da desaparición da barreira areenta que pechaba a lagoa, e todo isto ante a pasividade e inactividade da Consellería do Medio Rural.
Cumprido o prazo dado polo Conselleiro do Medio Rural (antes de finais de 2010)  e despois de 16 meses da terrible metedura de pata que foi o valeirado da lagoa xa é hora de que o Conselleiro do Medio Rural dea a coñecer eses estudos e plans, ou se cadra seguen a ser cortinas de fume para deixar seguir pasar o tempo e acabar, inexplicablemente, con esta inigualable parte do noso patrimonio natural.
De novo ADEGA segue a reclamar medidas reais, que calquera cidadán poda percibir, para a recuperación deste humidal e non máis declaracións de lavado de cara que o único que manifestan é a irresponsabilidade e a incompetencia dos xestores deste espazo natural protexido.

